
Efni: Umsögn um drög að breytingu á lögum nr. 48/2011, um verndar- og 
orkunýtingaráætlun (málsmeðferð virkjunarkosta í vindorku) 

 
 
Vísað er í umsagnarbeiðni í Samráðsgátt stjórnvalda frá 22. janúar síðastliðnum, um drög 
að breytingu á lögum nr. 48/2011, um verndar- og orkunýtingaráætlun (málsmeðferð 
virkjunarkosta í vindorku). Umsögn þessi er sett fram fyrir hönd Orkuveitu Reykjavíkur 
(OR). 

Á Íslandi eru aðstæður til vindorkuframleiðslu góðar, sem leiðir til þess að framleiðslu-
kostnaður á orkueiningu getur verið lægri en annars staðar. Þetta gefur færi á 
samkeppnisforskoti fyrir landið ef vel er að verki staðið enda kemur fram í nýrri orkustefnu 
fyrir Ísland að það er „…skynsamlegt að auka fjölbreytni í orkugjöfum með hagnýtingu 
vindorku og annarra nýrra endurnýjanlegra orkukosta fyrir raforkuvinnslu.“ 

OR fagnar því að unnið sé að því að skýra regluverk vindorku til að draga úr þeirri óvissu 
sem núverandi og framtíðar vindorkukostir búa við. Mikilvægt er að sátt skapist um 
málsmeðferð vindorkukosta og að ákvarðanir um vindorkukosti á grunni regluverksins 
gangi vel.  

Eins og segir í Orkustefnu Íslands þá er nauðsynlegt að hafa öfluga stjórnsýslu sem getur 
uppfyllt sínar skyldur með skilvirkum hætti og styðji þannig við þarfir samfélagsins er 
varða orkumál. Til að styðja við það markmið þarf málsmeðferð vindorkukosta að vera 
hvort tveggja skýr og skilvirk. Sú málsmeðferð sem hér er lögð til virðist því miður uppfylla 
hvorugt. Í stað þess virðist hún flókin og vekur útfærslan upp ýmsar spurningar, m.a. 
hvernig það heildstæða hagsmunamat sem lög um verndar- og orkunýtingaráætlun kalla 
á verður framkvæmt þegar afgreiða á staka vindorkukosti.  

Að sama skapi er óljóst hvernig samspil málsmeðferðar vindorkukosta innan 
rammaáætlunar verður við málsmeðferð annarra orkukosta. Hætta er á að sá orkugjafi 
sem hefur 12 vikna tímaramma ýti til hliðar málsmeðferð á vatns- og jarðhitakostum sem 
afgreiða skal á lengri tíma og seinki þannig ferli þeirra. Þannig skapast ójafnræði milli 
orkukosta.   

Málsmeðferð sú sem hér er lögð fram í drögum þýðir að um vindorku mun í raun gilda 
tvöfalt kerfi, landsflokkunarkerfi ásamt rammaáætlun, sem eykur flækjustig og vinnur 
gegn skilvirkni. Þess utan, þá telur OR tíða aðkomu ráðherra að ferlinu ekki ákjósanlega 
heldur ættu ákvarðanir frekar heima á stjórnstigum þar sem aðilar eiga rétt á 
endurskoðun ákvarðana af sjálfstæðum úrskurðarnefndum.   

Það er einnig umhugsunarvert að flokkun landssvæða í flokk 1 og 2 í drögum að 
þingsályktunartillögu í fylgiskjali er mjög víðfeðm og telur OR mikilvægt að skilgreind verði 
meiri aðkoma hagaðila að því flokkunarferli áður en gengið er frá endanlegri flokkun.   

 

 

Virðingarfyllst, 
 
 
   
Hildigunnur H. Thorsteinsson   
Framkvæmdastýra rannsókna og nýsköpunar 


